
BASES DO CONCURSO
I Certame GOBTEC de Software Libre — 2026

Reto: Plataforma de xestión e reserva de instalacións deportivas municipais

Organiza AGASOL, no marco da súa colaboración co ecosistema GOBTEC, coa colaboración da Xunta de 
Galicia e de Startup Galicia para a difusión e busca de empresas candidatas.

Versión 3 — modificada o 20 de outubro de 2026. Modifícase o punto 4 (prazo e forma de presentación): as 
propostas preséntanse por correo electrónico, en substitución do formulario web inicialmente previsto. Modifícase 
tamén o calendario do punto 9, ao abeiro do previsto no punto 11: o peche do prazo pasa ao mércores 18 de 
novembro de 2026 e o evento final ao xoves 26 de novembro de 2026. O resto das bases mantense inalterado.

0. Presentación

O  presente  documento  recolle  as  bases  reguladoras  do  I  Certame  GOBTEC  de  Software  Libre, 

organizado por  AGASOL (Asociación de Empresas Galegas de Software Libre)  no marco da súa 

colaboración co ecosistema GOBTEC.

Trátase dun concurso de ideas innovadoras baseadas en software libre, dirixido a dar resposta a un 

reto real identificado no ecosistema GOBTEC para o ámbito das administracións.

Importante:  esta convocatoria non implica en ningún caso contratación, encargo nin financiamento 

para o desenvolvemento das solucións propostas. Trátase dun exercicio de ideación e impulso da 

innovación aberta.

1. Obxecto e descrición do reto

O  reto  desta  primeira  edición  consiste  no  deseño  dunha  plataforma  de  xestión  e  reserva  de 

instalacións  deportivas  municipais,  que  dea  resposta  ás  necesidades  actuais  das  administracions 

galegas. Moitas administracións, especialmente as de menor tamaño, seguen xestionando o acceso ás 

súas  instalacións  deportivas  mediante  procedementos  manuais  (teléfono,  correo  electrónico  ou 

atención presencial),  cunha baixa visibilidade da dispoñibilidade real e procesos de modificación e 

cancelación pouco áxiles.

1.1 Alcance funcional mínimo

As propostas deberán contemplar, como mínimo, os seguintes bloques funcionais:

•   Cidadanía:  consulta  de instalacións,  reserva online,  modificación e  cancelación,  historial  e 

avisos.

•   Concello:  alta  e  mantemento  de  instalacións,  horarios  e  normas  de  uso,  información  e 

seguimento mediante indicadores básicos.

•  Reutilización pública: solución replicable, escalable, configurable e preparada para o seu uso 

por varios municipios (multi-municipio).

1.2 Condicionantes técnicos obrigatorios

•   Software  libre:  licenza  recoñecida  (OSI/FSF)  que  permita  a  reutilización  por  outras 



administracións.

•  Arquitectura aberta: solución web, responsive e modular.

•  Interoperabilidade: autenticación pública e estándares abertos.

•  Seguridade e cumprimento: RXPD e xestión segura de usuarios.

•  Accesibilidade:  conformidade co nivel AA da norma WCAG 2.1, consonte ao Real Decreto 

1112/2018 e á norma EN 301549.

1.3 Aspectos valorables (non obrigatorios)

Valoraranse  positivamente,  sen  ser  requisito  mínimo,  funcionalidades  adicionais  como  app  móbil, 

calendarios persoais, accesos mediante código QR, analítica de uso ou recomendación horaria. Estes 

aspectos achegan valor engadido, pero non substitúen o alcance funcional mínimo descrito no punto 

1.1.

2. Requisitos de participación

Poderán  participar  no  certame  empresas,  persoas  emprendedoras  e  entidades  tecnolóxicas  con 

domicilio  social  ou  centro  de  traballo  en  Galicia,  que  conten  con  capacidade  demostrable  para 

desenvolver solucións de software libre.

Quedan excluídas  as  propostas  presentadas  por  persoas  físicas  a  título  particular  sen  actividade 

económica nin proxecto empresarial constituído ou en constitución.

Cada entidade participante poderá presentar unha única proposta a este certame.

3. Formato da proposta

Cada proposta deberá incluír a seguinte documentación:

•   Memoria técnica  (máximo 10 páxinas,  formato PDF),  que describa a solución conforme á 

plantilla oficial de presentación publicada xunto a estas bases.

•  Datos de contacto da entidade participante (persoa de contacto, teléfono, correo electrónico).

•  De forma opcional, mockup, prototipo ou demo funcional da solución proposta.

Recoméndase encarecidamente o uso da plantilla oficial para facilitar unha avaliación obxectiva e comparable de 
todas as propostas por parte do xurado. A plantilla está dispoñible para a súa descarga na páxina do certame.

4. Prazo e forma de presentación

Prazo de presentación: ata as 23:59h do mércores 18 de novembro de 2026.

Canle de presentación:  correo electrónico ao enderezo certame@agasol.gal,  indicando no asunto 

«Proposta — I Certame GOBTEC».

O correo deberá incluír:

•  A memoria técnica en formato PDF, cun tamaño máximo de 15 MB. De superar ese tamaño, 

achegarase no corpo da mensaxe unha ligazón de descarga válida, cando menos, ata o 31 de 

decembro de 2026.

•  No corpo da mensaxe:  nome ou razón social da entidade participante, persoa de contacto, 



teléfono e correo electrónico.

Para os efectos do cumprimento do prazo, considerarase a data e hora de entrada da mensaxe no 

servidor de correo de AGASOL.

AGASOL confirmará a recepción de cada proposta por correo electrónico nun prazo máximo de dous 

días hábiles. De non recibir esa confirmación, a entidade participante deberá poñerse en contacto con 

AGASOL antes do peche do prazo.

Non se admitirán propostas presentadas fóra de prazo.

5. Criterios de avaliación

As propostas avaliaranse conforme aos seguintes criterios e ponderacións:

Criterio Descrición Peso

Comprensión do reto Grao de axuste ao problema formulado. 25%

Cobertura funcional
Resposta ás necesidades de cidadanía, concello e condicionantes 
técnicos.

30%

Viabilidade de 
implantación

Facilidade de adopción real por parte das administracións locais. 25%

Reutilización e soberanía 
tecnolóxica

Capacidade da solución de converterse nun activo público 
replicable: grao de apertura real do código, independencia de 
provedor, uso de estándares e formatos abertos, e portabilidade 
íntegra dos datos. Se a solución incorpora compoñentes de 
intelixencia artificial, valorarase que o modelo sexa de pesos 
abertos e autoaloxable, ou substituíble sen redeseñar a 
plataforma, e que non remita datos persoais a terceiros sen base 
xurídica. A ausencia de compoñentes de intelixencia artificial non 
penaliza.

20%

A partir  das  propostas  recibidas,  o  xurado realizará  unha preselección  de  entre  5  e  6  propostas 

finalistas, que serán convidadas a presentar a súa solución (pitch) o día do evento.

6. Composición do xurado

O xurado estará composto por un mínimo de cinco persoas, entre as que se incluirán:

• Representante de AGASOL.

• Representante da Xunta de Galicia / GOBTEC.

• Representante dun concello, preferiblemente un interesado en pilotar a solución.

• Persoa experta independente en software libre.

• Representante do sector empresarial TIC galego / Startup Galicia.

A composición definitiva do xurado será designada por AGASOL e farase pública antes do peche do 

prazo de presentación de propostas. O fallo do xurado será inapelable.

7. Premio e recoñecemento



A proposta  gañadora recibirá  unha dotación económica de 6.000 €  e  recoñecemento institucional 

público, que se fará entrega durante o evento de clausura do certame.

A concesión deste premio non implica en ningún caso contratación, encargo nin financiamento para o 

desenvolvemento da solución proposta, conforme ao carácter de ideación e innovación aberta desta 

convocatoria.

8. Propiedade intelectual e licenza

As propostas presentadas deberán acollerse a unha licenza de software libre recoñecida pola OSI 

(Open Source Initiative) ou a FSF (Free Software Foundation).

Dada a natureza do reto —unha plataforma destinada a ser despregada e ofrecida á cidadanía a 

través da rede por administracións locais—, recoméndanse expresamente as licenzas  AGPL-3.0 ou 

EUPL 1.2,  por seren as que garanten que as melloras realizadas sobre a solución sigan estando 

dispoñibles para o conxunto das administracións, tamén cando a plataforma se ofreza como servizo 

aloxado. A EUPL 1.2 é, ademais, a licenza de referencia da Comisión Europea para o software do 

sector público e dispón de texto con pleno valor xurídico en castelán, ao ser unha das 23 linguas 

oficiais da Unión Europea.

A elección doutra licenza libre recoñecida pola OSI ou pola FSF non exclúe a proposta, pero terase en 

conta na valoración do criterio «Reutilización e soberanía tecnolóxica» recollido no punto 5.

Os dereitos de propiedade intelectual de cada proposta corresponden á entidade participante que a 

presenta. A participación no certame non supón cesión de dereitos a AGASOL nin ás administracións 

colaboradoras, sen prexuízo do uso que, conforme á licenza libre elixida por cada participante, se 

poida facer posteriormente das solucións presentadas.

O participante  garante  ser  titular  de todos os dereitos  de propiedade intelectual  sobre a  solución 

presentada, ou dispor de autorización suficiente para licenciala nos termos previstos nestas bases. 

Esta  garantía  mantense  con  independencia  das  ferramentas  empregadas  no  desenvolvemento, 

incluídas as ferramentas de intelixencia artificial xerativa.

A entidade premiada comprométese a publicar o código fonte da solución, xunto coa documentación 

necesaria para o seu despregamento, nun repositorio de acceso público, no prazo máximo de 60 días 

naturais  desde  o  fallo  do  xurado.  O  aboamento  da  dotación  económica  queda  condicionado  ao 

cumprimento desta obriga.

9. Calendario do certame

Data Fito

Semana do 5 ao 9 de outubro 
de 2026

Publicación de bases, landing do certame en agasol.gal e apertura de 
convocatoria.

Outubro – 18 de novembro Campaña de difusión activa (AGASOL e Startup Galicia).

Mércores 18 de novembro de 
2026

Peche do prazo de presentación de propostas (23:59h).

19 – 23 de novembro Avaliación do xurado e preselección de 5-6 propostas finalistas.



Luns 23 de novembro Comunicación ás finalistas e preparación dos pitches.

24 e 25 de novembro Confirmación loxística final coa Cidade da Cultura.

Xoves 26 de novembro de 
2026

Evento: pitches de finalistas, fallo do xurado e entrega do recoñecemento.

10. Protección de datos

Os  datos  de  contacto  facilitados  polas  entidades  participantes  serán  tratados  por  AGASOL 

exclusivamente para a xestión deste certame,  de acordo co Regulamento Xeral  de Protección de 

Datos (RXPD) e a normativa vixente en materia de protección de datos persoais.

11. Aceptación das bases

A participación no certame implica a aceptación íntegra das presentes bases. AGASOL resérvase o 

dereito de resolver calquera incidencia non prevista nas mesmas, así como de modificar o calendario 

indicado no punto 9 se concorresen causas xustificadas, comunicándoo coa debida antelación a través 

da páxina do certame.

